
AVTOMOBIL SANOATIDA MAHSULOT BILAN 
BOG‘LIQ XIZMATLAR TASNIFI

Saidov Dilshodbek Razzakovich
Urganch RANCH texnologiya universiteti

“Iqtisodiyot” kafedrasi dotsenti (PhD)
ORCID:0009-0005-2721-5807

Annotatsiya. Ushbu maqola avtomobil sanoatida mahsulot bilan bog‘liq xizmatlarning tasnifi, ularning asosiy xususiyatlari 
hamda amaliy ahamiyatini o‘rganishga bag‘ishlangan. Tadqiqot natijalari xizmatlarni muayyan mezonlar asosida 
tasniflash, ularning ishlab chiqaruvchilar, dilerlik tarmoqlari va servis korxonalari faoliyatidagi o‘rnini aniqlash, shuningdek, 
mamlakatimiz avtomobil bozori va biznesini rivojlantirishdagi strategik ahamiyatini baholash imkonini beradi. Maqolada 
xizmatlarni ichki va tashqi omillar, mahsulotga xos hamda obyektga xos xususiyatlar asosida guruhlash metodikasi ham 
yoritilgan. Tadqiqot natijalari milliy avtomobil sanoatini modernizatsiya qilish va xalqaro bozorlarda raqobatbardoshlikni 
oshirishga qaratilgan ilmiy-amaliy tavsiyalarni shakllantirishga xizmat qiladi.

Kalit soʻzlar: avtomobil sanoati, mahsulot bilan bog‘liq xizmatlar, xizmatlar tasnifi, servis menejmenti, mahalliylashtirish, 
raqobatbardoshlik.
Abstract. This article is devoted to the study of the classification of product-related services in the automotive industry, 
their key characteristics, and practical significance. The research findings substantiate the need to classify services based 
on specific criteria, identify their role in the activities of manufacturers, dealer networks, and service enterprises, as well 
as assess their strategic importance in the development of the national automotive market and business environment. 
The article also presents a methodology for grouping services according to internal and external factors, as well as 
product-specific and object-specific characteristics. The results of the study contribute to the formulation of scientific and 
practical recommendations aimed at modernizing the national automotive industry and enhancing its competitiveness in 
international markets.

Key words: automotive industry, product-related services, service classification, service management, localization, 
competitiveness.
Аннотация. Данная статья посвящена исследованию классификации услуг, связанных с продукцией, в 
автомобильной промышленности, их основных характеристик и практического значения. Результаты 
исследования обосновывают необходимость классификации услуг по определённым критериям, определения 
их роли в деятельности производителей, дилерских сетей и сервисных предприятий, а также оценки их 
стратегической значимости для развития автомобильного рынка и бизнеса нашей страны. В статье также 
рассматривается методология группировки услуг по внутренним и внешним факторам, продуктоспецифическим 
и объектно-специфическим характеристикам. Полученные результаты способствуют формированию научно-
практических рекомендаций по модернизации национальной автомобильной промышленности и повышению её 
конкурентоспособности на международных рынках.

Ключевые слова: автомобильная промышленность, услуги, связанные с продукцией, классификация услуг, 
управление услугами, локализация, конкурентоспособность.

K I R I S H 
Avtomobillarning texnologik jihatdan murakkablashuvi, elektron tizimlar ulushining ortishi hamda mijozlar 

talablarining diversifikatsiyalashuvi mahsulot bilan bog‘liq xizmatlarning (sotuvdan oldingi, sotuv jarayonidagi 
va sotuvdan keyingi xizmatlar) sifatli va tizimli rivojlanishini taqozo etmoqda. Shu sababli, avtomobil sanoatida 
mahsulot bilan bog‘liq xizmatlarni ilmiy asosda tasniflash, ularning mazmuni va funksional xususiyatlarini 
aniqlash bugungi kunda dolzarb ilmiy-amaliy masalalardan biri hisoblanadi.

Bundan tashqari, raqamli texnologiyalar, elektromobillar hamda aqlli transport vositalarining jadal 
rivojlanishi avtomobil sanoatida yangi turdagi xizmatlarning shakllanishiga olib kelmoqda. Jumladan, masofaviy 
diagnostika, dasturiy ta’minotni yangilash, mobil servis xizmatlari va abonentlik asosidagi xizmatlar avtomobil 

mahsulotining ajralmas tarkibiy qismiga aylanmoqda. Ushbu jarayonlar mahsulot bilan bog‘liq xizmatlarni 
an’anaviy yondashuvlar doirasida emas, balki zamonaviy biznes modellari asosida qayta ko‘rib chiqishni talab 
etadi.

Avtomobil sanoatida mahsulot bilan bog‘liq xizmatlarni to‘g‘ri tasniflash va samarali boshqarish ishlab 
chiqaruvchilar, dilerlik tarmoqlari hamda servis korxonalari faoliyatining umumiy samaradorligini oshirishda 
muhim ahamiyat kasb etadi. Xususan, xizmatlar tasnifi orqali korxonalar mijozlarga yo‘naltirilgan strategiyalarni 
ishlab chiqish, servis xizmatlari sifatini yaxshilash hamda qo‘shimcha daromad manbalarini shakllantirish 
imkoniyatiga ega bo‘ladi.

Shuningdek, mahsulot bilan bog‘liq xizmatlarning puxta tasnifi avtomobil sanoatida qiymat zanjirining 
kengayishiga, brend sodiqligini mustahkamlashga hamda sotuvdan keyingi xizmatlar orqali uzoq muddatli 
mijozlar bilan hamkorlikni rivojlantirishga xizmat qiladi. Ilmiy nuqtai nazardan esa, ushbu mavzu avtomobil 
sanoatida xizmatlar iqtisodiyoti, servis menejmenti va innovatsion rivojlanish masalalarini chuqur tadqiq etish 
uchun muhim nazariy asos yaratadi.

Umuman olganda, avtomobil sanoatida mahsulot bilan bog‘liq xizmatlar tasnifi nafaqat korxonalar 
raqobatbardoshligini oshirish, balki milliy avtomobil sanoatini modernizatsiya qilish hamda xalqaro bozorlarga 
integratsiyalashuv jarayonida muhim amaliy ahamiyatga ega.

M A V Z U G A  O I D  A D A B I Y O T L A R  S H A R H I
Maqolada foydalanilgan adabiyotlar avtomobil sanoatida mahsulot bilan bog‘liq xizmatlarni tadqiq etishda 

nazariy va amaliy asosni tashkil etadi.
Oʻzbekiston Respublikasi Prezidentining 2017-yil 7-fevraldagi “Oʻzbekiston Respublikasini yanada 

rivojlantirish boʻyicha Harakatlar strategiyasi toʻgʻrisida” PF-4947-sonli1 Farmoni mamlakatimiz avtomobil 
sanoatini modernizatsiya qilish va xizmat ko‘rsatish sohasini rivojlantirish uchun strategik yo‘nalishlarni belgilab 
beradi. Ushbu hujjat avtomobil biznesida xizmatlarning milliy iqtisodiyotdagi rolini oshirish, ishlab chiqarishni 
modernizatsiya qilish hamda milliy mahsulotlarni raqobatbardosh qilish bo‘yicha davlat siyosatini tushunish 
uchun asosiy manba hisoblanadi.

Palm, Daniel va boshqalar (2019-yil) tomonidan olib borilgan tadqiqotlar avtomobil sanoatida mahsulot 
bilan bog‘liq xizmatlarning tasnifi va ularning amaliy qo‘llanilishi bo‘yicha keng qamrovli ilmiy tahlilni taqdim etadi. 
Mualliflar xizmatlar tipologiyasini aniqlash hamda ularni ishlab chiqaruvchi va servis tizimlariga integratsiyalash 
imkoniyatlarini ko‘rsatib beradi, bu esa maqolada xizmatlar tasnifi metodikasini shakllantirish uchun muhim 
nazariy asos bo‘lib xizmat qiladi.

Narinsky va Fedorovskaia (2011-yil) o‘z ishlarida avtomobil sanoatidagi mahsulot bilan bog‘liq xizmatlarni 
baholash va ularning potensialini tahlil qilish metodlarini tadqiq etgan. Ushbu manba avtomobil xizmatlarini 
funksional mezonlar asosida guruhlash hamda ishlab chiqaruvchilar va dilerlik tarmoqlarining strategik qarorlar 
qabul qilish jarayonlariga tatbiq etish imkoniyatlarini yoritadi.

Schmidt, Alexander va boshqalar (2010-yil) ishida MES (Manufacturing Execution System) xizmatlari va 
ularning avtomobil sanoatidagi qo‘llanilishi muhokama qilingan. Ushbu manba avtomobil ishlab chiqarish va 
xizmat ko‘rsatish jarayonlarida raqamli tizimlarning ahamiyatini ko‘rsatib, xizmatlar samaradorligini oshirishga 
qaratilgan amaliy tadqiqotlar uchun asos bo‘lib xizmat qiladi.

Heutschi, R. (2007-yil) ishida servisga yo‘naltirilgan arxitektura tamoyillari va ularning amaliy tatbiqi 
yoritilgan. Ushbu manba avtomobil sanoatidagi xizmatlar tizimini loyihalash, mijozlarga yo‘naltirilgan biznes 
modelini shakllantirish hamda xizmatlarni integratsiyalash jarayonida metodologik qo‘llanma sifatida xizmat 
qiladi.

T A D Q I Q O T  M E T O D O L O G I YA S I
Tadqiqot jarayonida quyidagi metodlar qo‘llanildi:
Analitik metod — avtomobil sanoatida mahsulot bilan bog‘liq xizmatlar toifalari va ularning funksional 

xususiyatlarini tizimli tahlil qilish uchun ishlatildi.
Taqqoslash va klassifikatsiya metodlari — xizmatlarni ichki va tashqi omillar, mahsulotga xos hamda 

obyektga xos xususiyatlar bo‘yicha guruhlash va tasniflash imkonini berdi.
Empirik metod — O‘zbekistondagi avtomobil bozori va servis korxonalari faoliyati, shuningdek, xorijiy 

tajribalar asosida olingan ma’lumotlarni tahlil qilishda qo‘llanildi.
Statistik metod — xizmat ko‘rsatish jarayonlarining samaradorligini baholash va mahsulot bilan bog‘liq 

xizmatlarning ta’sirini aniqlash uchun ishlatildi.

1	 Oʻzbekiston Respublikasi Prezidentining 2017-yil 7-fevraldagi “Oʻzbekiston Respublikasini yanada rivojlantirish boʻyicha Harakatlar 
strategiyasi toʻgʻrisida” PF-4947-sonli Farmoni: https://lex.uz/docs/-3107036 

Komparativ metod — mahalliy va xalqaro tajribalarni solishtirish asosida xizmatlar tizimini jahon 
standartlariga moslashtirish yo‘nalishlarini belgilash imkonini berdi.

T A H L I L  V A  N A T I J A L A R
Butun dunyoda, xususan, O‘zbekistonda globallashuv jarayonining tezlashishi hamda tovarlar aylanmasining 

kengayishi mahsulot ishlab chiqaruvchilar uchun raqobat kurashining keskinlashuviga sabab bo‘lmoqda. 
Bunday murakkab sharoitda bozor ishtirokchilari uchun yashab qolish va ustunlikka erishish maqsadida 
korxonalar turli usullardan foydalanmoqda. Shunday usullardan biri uzoq muddatli foydalaniladigan tovarlarga 
muddatli kafolatlar berish hamda sotuvdan keyingi xizmat ko‘rsatish tizimini yo‘lga qo‘yish hisoblanadi.

Natijada ishlab chiqaruvchilar tomonidan mahsulot bilan bog‘liq xizmatlar, ya’ni ishlab chiqaruvchi 
korxonalar o‘z mahsulotiga bo‘lgan talabni shakllantirish, uni qondirish hamda mijozlarning muammolarini hal 
qilish uchun ko‘rsatiladigan xizmat turlari rivojlantirilmoqda. Ushbu xizmatlar mahsulotni sotishdan oldin, sotish 
jarayonida yoki sotishdan keyin qo‘shimcha ravishda taqdim etiladigan xizmatlar hamda mahsulot hayot sikli 
bilan bog‘liq yoki mustaqil xizmatlardan iboratdir. Bugungi kunga kelib, bunday xizmatlar avtomobil sanoatida 
raqobatbardoshlikni ta’minlovchi muhim mezonlardan biri sifatida shakllanib, servis xizmatlarini ko‘rsatish 
avtomobil biznesi, xususan, avtomobil sanoatining ajralmas tarkibiy qismiga aylangan.

Mazkur yo‘nalishda amalga oshirilgan tadqiqotlar natijalariga ko‘ra, avtomobil sanoatida mahsulot bilan 
bog‘liq xizmatlar tipologiyasini shakllantirish ushbu xizmatlarni muayyan mezonlar asosida guruhlash va aniqlash 
imkonini yaratadi. Shu sababli, mazkur tadqiqotda xizmatlarning o‘ziga xos mezonlar bo‘yicha tasniflanishiga 
alohida e’tibor qaratildi (1-jadval).

1-jadval. Avtomobil sanoatida mahsulot bilan bog‘liq bo‘lgan xizmatlarni ma’lum mezonlar asosida tasniflanishi2:
Asosiy mezon Yo‘nalish Tasnif elementlari

1. Xizmatning o‘ziga xos 
xususiyatlari

Ichki omillar Inson omili; texnik qurilmalar; AKT texnologiyalari
Tashqi omillar Mijoz; moddiy obyektlar; nomoddiy obyektlar
Mahsulot doirasi Individual xizmat; xizmatlar jamlanmasi
Ta’minlash muddati Qisqa (1 kun ichida); o‘rta (1 oy ichida); uzoq (1 oydan ko‘p)

Xizmat ko‘rsatish joyi Xizmat ko‘rsatuvchi makonida; mijozning makonida; boshqa 
joyda; obyekt makonida

Mijozning roli Bevosita qatnashadi; kuzatuvchi bo‘ladi; qatnashmaydi
Mijoz buyurtmasini 
rejalashtirish Qisqa (1 kun ichida); o‘rta (1 oy ichida); uzoq (1 oydan ko‘p)

2. Mahsulotga xos 
bo‘lgan xususiyatlar

Sotish shakli Qo‘shimcha xizmatlar (qo‘shish); erkin
Sotish davri Sotishdan oldin; sotish davrida; sotishdan keyin; erkin
Foydalanishga nisbatan 
yo‘naltirilganlik

Mahsulotga yo‘nalgan; funksiyaga yo‘nalgan; foydalanishga 
yo‘nalgan; natijaga yo‘nalgan; xizmatga yo‘nalgan

3. Obyektga xos 
xususiyatlar

Mobillik Mobillikni yaratish; mobillikni himoyalash; mobillikni 
kengaytirish; mobillikni erkinlashtirish

Avtomobil turi Yangi avtomobil; shaxsiy avtomobil; ijaraga olingan avtomobil; 
hech biri

Shu bilan birga, avtomobil sanoatida xizmatlarning mohiyatini chuqur anglash, ulardan samarali foydalanish 
yoki qayta foydalanish imkoniyatlarini kengaytirish uchun xizmatlarning o‘ziga xos xususiyatlarini aniq belgilash 
alohida ahamiyat kasb etadi. Ushbu xususiyatlar oldindan belgilangan tamoyillar asosida shakllantirilib, turli 
manfaatdor tomonlarning ehtiyojlari hisobga olingan holda rivojlantiriladi. Jumladan, mazkur xususiyatlar 
avtomobil mahsulotini loyihalash, ishlab chiqarish jarayonlarini tashkil etish, texnik xizmat ko‘rsatish hamda uni 
amaliyotda qo‘llash uchun zarur bo‘lgan axborot va ma’lumotlar majmuasini o‘z ichiga oladi.

Shu nuqtayi nazardan, mamlakatimizda avtomobil bozorini izchil rivojlantirish, mahalliy ishlab chiqarilgan 
mahsulotlarning jahon bozorida raqobatbardoshligini oshirish maqsadida yuqorida qayd etilgan yo‘nalishlar 
bo‘yicha mos va samarali xizmat turlarini shakllantirish maqsadga muvofiq hisoblanadi. Zero, hozirgi taraqqiyot 
bosqichida avtomobil biznesida mahsulot bilan bog‘liq xizmatlarni rivojlantirish va ularni tizimli tashkil etish 
muammolariga alohida e’tibor qaratilmoqda hamda mazkur yo‘nalish iqtisodiy o‘sish va raqobat ustunligini 
ta’minlashda muhim omil sifatida namoyon bo‘lmoqda.

2	  Muallif ishlanmasi

Tadqiqot natijalari shuni ko‘rsatadiki, avtomobil sanoatida mahsulot bilan bog‘liq xizmatlar kompaniyalar 
faoliyatining ajralmas qismiga aylangan bo‘lib, raqobatbardoshlikni oshirishda muhim rol o‘ynamoqda. Jumladan:

1.	 Mahsulot bilan bog‘liq xizmatlar tipologiyasini shakllantirish orqali ularni ilmiy asosda tasniflash 
imkoniyati yaratiladi. Bu, o‘z navbatida, xizmatlarning funksional va amaliy jihatlarini aniqlash, ularni mijozlar 
ehtiyojlariga moslashtirish hamda korxona resurslarini samarali taqsimlash imkonini beradi.

2.	 Xizmatlar tasnifini ichki (inson omili, texnik qurilmalar, AKT texnologiyalari) va tashqi (mijoz, moddiy va 
nomoddiy obyektlar) omillarni hisobga olgan holda ishlab chiqish korxonalarga xizmat ko‘rsatish jarayonlarini 
optimallashtirish imkonini beradi.

3.	 Mahsulot bilan bog‘liq xizmatlarning mahsulot hayot sikli davomida sotuvdan oldin, sotish jarayonida 
va sotuvdan keyingi bosqichlarda taqdim etilishi mijozlar talabini qondirish, xizmatlar sifatini oshirish hamda 
qo‘shimcha daromad manbalarini yaratishga xizmat qiladi.

4.	 Tadqiqot natijalari shuni ko‘rsatadiki, mamlakatimizda avtomobil sanoatining rivojlanishi davlat siyosati, 
huquqiy hujjatlar va milliy strategiyalar bilan uyg‘unlashgan holda amalga oshirilmoqda. Bu esa xizmatlar sifatini 
oshirish, mahalliylashtirish darajasini ko‘tarish hamda jahon bozorida raqobatbardoshlikni ta’minlashga xizmat 
qilmoqda.

Keyingi yillarda mamlakatimiz avtomobil sanoatida proteksionizm siyosatining bosqichma-bosqich 
yumshatilishi, turli kompaniyalarning bozorga kirib kelishi uchun imkoniyatlar yaratilishi hamda boj to‘lovlarining 
kamaytirilishi soha rivoji uchun yangi bosqichni boshlab berdi. Natijada, ushbu sohada faoliyat yuritayotgan 
korxonalar ishlab chiqarilayotgan mahsulot hajmini oshirish masalasiga alohida e’tibor qaratishga majbur 
bo‘lmoqda.

Yuqorida keltirilganlarni hisobga olgan holda, mamlakatimizda avtomobil bozori va biznesini jahon 
andozalari talablari asosida rivojlantirish, sohada mahalliylashtirish darajasini oshirish, qulay va samarali xizmat 
ko‘rsatish hamda servis siyosatini amalga oshirish bo‘yicha keng ko‘lamli ishlar olib borilmoqda. Darhaqiqat, 
respublikamizni 2017–2021-yillarda yanada rivojlantirishning beshta ustuvor yo‘nalishi bo‘yicha Harakatlar 
strategiyasida xizmat ko‘rsatish va servis sohalarining milliy iqtisodiyotdagi ulushini oshirish, ishlab chiqarishni 
modernizatsiya qilish, texnik va texnologik jihatdan yangilashga qaratilgan faol investitsiya siyosatini olib borish 
ustuvor vazifalardan biri sifatida belgilangan.

Xorijiy tajribalarni o‘rganish natijalariga ko‘ra, soha rivojini ta’minlashda hukumatning roli katta bo‘lib, 
ko‘plab chora-tadbirlarni amalga oshirish hamda ularning to‘laqonli bajarilishini ta’minlash uchun mustahkam 
huquqiy asoslarni shakllantirish talab etiladi. Mamlakatimizda avtomobil biznesini rivojlantirishning mavjud 
bosqichidagi tashkiliy-huquqiy asoslari Oʻzbekiston Respublikasi Prezidentining 2017-yil 7-fevraldagi 
“Oʻzbekiston Respublikasini yanada rivojlantirish boʻyicha Harakatlar strategiyasi toʻgʻrisida” PF-4947-sonli3 
Farmoni, Oʻzbekiston Respublikasi Prezidentining 2017-yil 1-iyundagi “Avtomobil sanoatini jadal rivojlantirish 
va boshqaruvini yanada takomillashtirish chora-tadbirlari to‘g‘risida”gi PQ-3028-sonli4 qarori hamda mazkur 
sohaga oid boshqa me’yoriy-huquqiy hujjatlardan iborat.

Avtomobil biznesi mamlakat iqtisodiyotining asosiy tarmoqlaridan biri hisoblanganligi sababli, uning 
tashkiliy-huquqiy asoslarini takomillashtirish masalalariga hukumatimiz tomonidan alohida e’tibor qaratilmoqda. 
Xususan, avtomobil sanoatini dastlabki bosqichda proteksionizm siyosati asosida himoya qilish yo‘lga qo‘yilgan 
bo‘lib, bugungi kunga kelib ushbu chora-tadbirlarning bosqichma-bosqich yumshatilayotganini kuzatish mumkin. 
Bu esa nafaqat avtomobil sanoatini rivojlantirish, balki avtomobil biznesida servis xizmatlari sifat darajasini ham 
sohaning umumiy rivojlanishiga mutanosib holda oshirish va takomillashtirishni taqozo etadi.

Avtomobil sanoatida mahsulot bilan bog‘liq xizmatlar nafaqat mijozlar ehtiyojlarini qondirish, balki ishlab 
chiqaruvchi korxonalarning raqobatbardoshligini ta’minlashda strategik vosita sifatida xizmat qilmoqda. 
Xususan:

1.	 Milliy va xalqaro tajribalar shuni ko‘rsatadiki, ilg‘or mamlakatlarda elektromobillar, masofaviy diagnostika, 
dasturiy ta’minotni yangilash va abonentlik xizmatlari avtomobil mahsulotining ajralmas qismiga aylangan. 
Shu bois, O‘zbekistonda ham avtomobil xizmatlarini zamonaviy biznes modellari asosida rivojlantirish muhim 
ahamiyatga ega.

2.	 Davlat siyosatining roli soha rivojlanishida muhim bo‘lib, proteksionizm siyosatining yumshatilishi, 
boj to‘lovlarining kamaytirilishi hamda mahalliylashtirishni rag‘batlantirish xizmatlar sifatini oshirish va yangi 
korxonalarni bozorga jalb qilishga xizmat qilmoqda.

3.	 Xizmatlar tasnifi va boshqaruvi bo‘yicha tadqiqot natijalari shuni ko‘rsatadiki, xizmatlarni mezonlar 
asosida tasniflash (ichki va tashqi omillar, mahsulot va obyektga xos xususiyatlar) korxonalarga mijozlarga 

3	 Oʻzbekiston Respublikasi Prezidentining 2017-yil 7-fevraldagi “Oʻzbekiston Respublikasini yanada rivojlantirish boʻyicha Harakatlar 
strategiyasi toʻgʻrisida” PF-4947-sonli Farmoni: https://lex.uz/docs/-3107036 

4	 Oʻzbekiston Respublikasi Prezidentining 2017-yil 1-iyundagi “Avtomobil sanoatini jadal rivojlantirish va boshqaruvini yanada 
takomillashtirish chora-tadbirlari to‘g‘risida”gi PQ-3028-sonli qarori: https://lex.uz/docs/-3226616 

yo‘naltirilgan strategiyalarni ishlab chiqish, servis xizmatlarini optimallashtirish hamda qo‘shimcha daromad 
manbalarini yaratishda amaliy yordam beradi.

4.	 Raqobat va bozordagi barqarorlik nuqtayi nazaridan avtomobil mahsulotlari bilan bog‘liq xizmatlarning 
sifatli rivojlanishi raqobatbardoshlikni oshiradi va uzoq muddatli mijozlar bilan barqaror aloqalarni shakllantirishga 
xizmat qiladi. Bu esa avtomobil biznesining milliy va xalqaro bozorlarda barqaror rivojlanishini ta’minlaydi.

Mamlakatimiz avtomobil sanoatida xizmatlarni tizimli rivojlantirish uchun quyidagi yo‘nalishlarga alohida 
e’tibor qaratish zarur:

−	 mahsulot bilan bog‘liq xizmatlarni xalqaro tajriba va standartlar asosida tasniflash;
−	 davlat siyosati orqali investitsiyalarni jalb qilish va huquqiy bazani mustahkamlash;
−	 servis xizmatlarini raqamli texnologiyalar va zamonaviy biznes modellari bilan uyg‘unlashtirish;
−	 mahalliylashtirish va xizmat ko‘rsatish sifatini oshirish orqali jahon bozorida raqobatbardoshlikni 

mustahkamlash.
Umuman olganda, olib borilgan muhokamalar shuni ko‘rsatadiki, avtomobil sanoatida mahsulot bilan bog‘liq 

xizmatlar nafaqat ishlab chiqaruvchi korxonalar faoliyatini samarali tashkil etish, balki milliy avtomobil biznesini 
modernizatsiya qilish va xalqaro bozorlarga integratsiyalashuv jarayonida ham muhim strategik ahamiyatga 
ega.

X U L O S A  V A  T A K L I F L A R
Avtomobil sanoatida mahsulot bilan bog‘liq xizmatlar tasnifi va ularni tizimli boshqarish korxona faoliyatining 

samaradorligini oshirish, raqobatbardoshlikni ta’minlash hamda mijozlarga yo‘naltirilgan strategiyalarni ishlab 
chiqishda muhim ahamiyatga ega ekanligi tadqiqot natijalarida tasdiqlandi. Mahsulot bilan bog‘liq xizmatlar 
— sotuvdan oldingi, sotuv jarayonidagi va sotuvdan keyingi xizmatlar — avtomobil mahsulotining hayot sikli 
davomida mijozlar ehtiyojlarini qondirish, servis xizmatlari sifatini oshirish va qo‘shimcha daromad manbalarini 
shakllantirishda muhim vosita sifatida namoyon bo‘ladi. Tadqiqot natijalari shuni ko‘rsatadiki, xizmatlarni ichki 
va tashqi omillar, mahsulotga xos hamda obyektga xos xususiyatlar bo‘yicha tasniflash avtomobil ishlab 
chiqaruvchilar, dilerlik tarmoqlari va servis korxonalari faoliyatini optimallashtirish imkonini beradi. Shuningdek, 
zamonaviy raqamli texnologiyalar va innovatsion biznes modellari xizmatlarni yangicha shakllantirishga hamda 
mijozlar bilan uzoq muddatli hamkorlikni mustahkamlashga xizmat qiladi.

Mamlakatimiz sharoitida avtomobil sanoatini rivojlantirish va mahsulot bilan bog‘liq xizmatlarni tizimli 
tashkil etish davlat siyosati, huquqiy hujjatlar hamda milliy strategiyalar bilan uyg‘unlashgan holda amalga 
oshirilmoqda. Bu esa nafaqat avtomobil biznesini modernizatsiya qilish, balki milliy avtomobil sanoatining jahon 
bozorlarida raqobatbardoshligini oshirishga ham xizmat qiladi.

Umuman olganda, avtomobil sanoatida mahsulot bilan bog‘liq xizmatlarni puxta tasniflash va samarali 
boshqarish korxonalar raqobatbardoshligini oshirish, brend sodiqligini mustahkamlash hamda milliy avtomobil 
biznesini jahon standartlariga moslashtirish jarayonida strategik ahamiyatga ega ekanligi tadqiqot natijalaridan 
kelib chiqadi.

